
 
 

 

 

9. oktober 2026            UKA2026/93 

 

Uunga siunnersuut: Meeqqat atuarfiat pillugu nunatta inatsisartuisa inatsisaat nr. 15, 3.december 

2012-imeersoq allanngortinneqarnissaanik Naalakkersuisut aalajangiiffigisassaattut siunnersuut, 

ukiup atuarfiusup kalaallit kulturikkut inuiaqatigiinnilu pissutsinut naleqqussarneqarnissaa 

siunertaralugu. 

(Inatsisartunut ilaasortaq Kuno Fencker, Naleraq) 

 

Siumumiit siullermik siunnersuuteqartoq Kuno Fencker, Naleraq, siunnersuummut 

pingaarutilimmut qujassuteqarfigaarput. 

Siumumi isumaqatigaarput meeqqat atuarfiata nunatsinni kulturikkut, nunap pissusaatigut 

inuiaqatigiinnilu pissutsinut annertunerusumik naleqqussarneqarnissaa pillugu siunnersuutip 

siunertaa. 

Meeqqat atuakkat aqqutigalugit kisiisa ilinniartinneqassanngillat, aammali namminneq 

misilittagaqarnermikkut, pinngortitamiinnermikkut kulturitsinnillu ilinniartinneqartassallutik. 

Meeqqat atuarfiannik pilersitsissaagut, meeqqat eqqarsartaatsimikkut assaminnillu 

suliaqarnermikkut ilinniarfiannik. 

Tamanna aamma naalakkersuisooqatigiit isumaqatigiissutaanni erseqqissumik oqaatigineqarpoq. 

Tassani ilaatigut atuarfiup nunatsinni kulturitsinnut annertunerusumik naleqqussarneqarnissaa, 

aalanerunikkut ilinniartitseriaatsit annertunerusumik atorneqarnissaat, kiisalu ilinniartitsisut 

atuarfiillu ataasiakkaat ilinniartitsinermik pilersaarusiornissamut annertunerusumik 

kiffaanngissuseqalernissaat anguniarneqarput. 

Naalakkersuisooqatigiit isumaqatigiissutaanni aamma erseqqissarneqarpoq meeqqat atuarfianni 

allannguutissat aallartinneranniilli susassaqartut attuumassuteqartut oqaloqatigineqartassasut. 

Taamaattumik Siumumiit immikkut pingaartillugu erseqqissassavarput ilinniartitsisut kattuffiata 

IMAK-ip suliamut peqataatinneqarnissaminik kissaateqarnera. 

Ilinniartitsisut tassaapput ullut tamaasa atuartitsinermik akisussaaffimmik tigummisaqartut. 

Taamaattumik misilittagaat, ilisimasaat ilinniarsimasuunermullu tunngasut kiisalu innersuussutaat 

aaqqiissutissanik ineriartortitsinermi piviusumik sunniuteqartinneqartariaqarput. 

Taamaattumik Siumumiit naatsorsuutigaarput Naalakkersuisut qulakkiissagaat IMAK, kommunit 

kiisalu susassaqartut allat suleqatigiissitap sulineranut peqataatinneqarnissaat. 

Peqatigisaanik qulakkiissavarput atuarfiup ukiuata eqaannerusumik aaqqissuussaanissaa atuartut 

ilinniarnikkut piginnaasaannut, atugarissaarnerannut imaluunniit atuartitaanerisa ataatsimut 

annertussusaannut ajoqutaassanngitsoq. 



 
 

 

 

Eqqaamasariaqarparput aamma nunatsinni illoqarfiit nunaqarfiillu assigiinngitsorujussuarmik 

atugassaqarmata. Taamaattumik nuna tamakkerlugu aaqqissuussamik ataasiinnarmik 

atuutsitsilernissamit sumiiffinni pissutsinut naleqqussakkanik aaqqiissutissanik 

periarfissaqartitsisoqartariaqarpoq. 

Taamaattumik Siumumiit Naalakkersuisut allannguutissatut siunnersuutaat, meeqqat atuarfiata 

ineriartortinneqarnissaa pillugu ataatsimoortumik sulinermut ilanngussinissamik siunertaqartoq, 

kiisalu inernerit UKA2027-mi saqqummiunneqarnissaannik imaqartoq, naleqquttutut isigaarput. 

Peqatigisaanik erseqqissassavarput suliaq aalajangersimasunik innersuussuteqarnermik 

kinguneqartariaqartoq, nassuiaammik nutaamik iliuuseqarfigineqanngitsumik 

saqqummiussinerinnarmik naammassineqassanngitsoq. 

Taamatut oqaaseqarluta Siumumiit Naalakkersuisut allannguutissatut siunnersuutaat 

taperserparput. Taamatut oqaaseqarluta Siumumiit siunnersuutip siunertaa pingaarutilik 

oqaaseqarfigaarpu, taamaattorli aappassaaneerneqannginnerani Kultureqarnermut, 

Ilinniartitaanermut, Ilisimatusarnermut Ilageeqarnermullu ataatsimiititaliami 

suliassanngortinneqarnissaa inassutigalugu. 

 

Qujanaq. 

 

Lars Poulsen, Siumut 


